
ESTER 

KAG MGA PAUNANG BISAYA TUNGOR SA 

ESTER 

Kag mga ingsuyat rili sa libro it Ester ay natabo sa palasyo kung hariin giiistar kag hari 
sa Persyaa, sa suyor it panahon nak tigyamig. Ag kali ay nahanungor ra sa usang 
piniling kabade it mga Hudyo nak naging bantog nak kag pangayan ay Ester. Ag dahil 
sida ay waya kahadlok ag marako kag ida pagpalangga sa ida mga kalahi, sinra ay ida 
ingsalbar sa pagkaubos parayan sa damot it inra mga kaaway. Riling libro ay 
ingpahadag ra kag inghalinan ag gustong bisayahon it Pista it Purim it mga Hudyo. 

 

KAG SUYOR IT ESTER 

Si Ester ay Naging Reyna 1:1—2:23 
Kag mga Mayaing Plano ni Haman 3:1—5:14 
Inghusgaran si Haman it Kamatayon 6:1—7:10 
Kag Pagpirde it mga Hudyo sa Inra mga Kaaway 8:1-17 
Kag Inghalinan it Pista it Purim 9:1—10:3 

1 

ESTER 

SI ESTER AY NAGING REYNA 

Si Vasti ay Ingbayduhan Bilang Reyna 
1-2 It katong unang panahon, inggwa't usang hari sa Persya nak kag ngayan ay 

Asuero.b Sida ay nakaistar sa ida palasyo sa napaderan nak syudad it Susa. Kaling si 
Haring Asuero ay imaw katong nagsakop sa usang gatos ag beynte-syeteng (127) 
probinsya, tuna sa India hastang sa Etiopya. 3 It katong ika-tatlong (3) tuigey it ida 
paghari ay nagpahiwat sida it pagkarakong punsyon para sa ida mga pinuno ag sa 
ibang mga manugrumaya sa palasyo. Nagpagto ra kag mga pinuno it mga sundalo it 
Persya ag Medya, pati kag mga dungganon ag mga gobernador it mga probinsya. 
4 Katong punsyon ay nagrugay it an-om nak buyan nak umabot it usang gatos ag 
otsentang (180) adlaw. Ag sa suyor it katong mga panahon ay ingparadaw ni Haring 
Asuero kag ida subrang rakong kayamanan, ag kag kagandahan it ida mahimayaong 
gingharian. 

5 Pagkalipas it kinang mga adlaw, nagpahiwat ra kag hari it punsyon para sa tanan 
nak mga taga-Susa, mayaman man o mahirap. Katong punsyon ay inghiwat sa harden 

 
 a1:0 Ngasing kaling bansa nak Persya ay ingtatawag nak “Iran.” 
 b1:1-2b o “Xerxes.” (Basaha ra sa Ezr. 4:6 ag Dan. 9:1-2.) 

it palasyo it hari, ag kali ay nagrugay it pitong (7) adlaw. 6 Ruto sa harden ay nagbutang 
sinra it mga kurtinang puti ag asul nak inghigtan it magandang klasing tela nak lino nak 
kulay ube. Ag kali ay ingkabit sa mga singsing nak pilak sa mga haligi nak marmol. Kag 
mga mahabang ingkuranc ay human sa buyawan ag pilak. Ag kag sayog ray it kali ay 
nakadesinyo nak human sa puyang kristal, puting marmol, asul nak litob nak nagririlag 
ag iba pang mga mamahayong bato. 7-8 Pati kag mga kupa nak ing-iinuman it mga bisita 
ay human sa buyawan nak iba't-iba kag kurte ag desinyo. Nagsugo kag hari sa mga 
suguon nida nak taw-an it inumong ayak nak panghari kag ida mga bisita hanggat gusto 
ninra. 

9 Myentras naghihiwat it punsyon kag hari para sa mga kayake, naghihiwat ra it 
punsyon si Reyna Vasti para sa mga kabade sa palasyo ni Haring Asuero. 

10 It katong ika-pitong adlawey it punsyon, kag hari ay masadya dahil sa ida nainom 
nak ayak. Kada ida ingpatawag kag ida pitong opisyales nak inggwa't mataas nak 
responsibilidad nak personal nak nagriripara sa ida. Kag inra mga pangayan ay sina 
Mihuman, Bista, Harbona, Bigta, Abagta, Sitar ag Karkas. 11 Pagkatapos, ida 
ingpasapoy si Reyna Vasti. Ingpasiling nida nak isuksok it reyna kag ida kuruna pramas 
ipakita kag ida kagandahan sa mga pinuno ag mga imbitado, kumo kali ay 
pagkaguganda. 12 Pero it katong nasilingey it mga suguon sa reyna kag gusto it hari ay 
nagsiling kali nak indi sida magpagto ruto. Kada abang kahangit nak gador kag hari. 

13 Batasaney it kato it hari kag paghagar it laygay sa mga maayam nak nakakasador it 
mga kasuguan ag pamatasan it gingharian. 14 Ag kag perming inghahagaran ni Haring 
Asuero it laygay ay sina Karsena, Sitar, Admata, Tarsis, Meres, Marsena ag si 
Memukan. Sinra kag pitong pinaka-mataas nak pinuno sa gingharian it Persya ag 
Medya, ag sinra ay malulot sa hari. 

15 Nagpangutana kag hari sa inra, “Kumporme sa kasuguan it gingharian it Persya, 
ni-o kag dapat himuon kang Reyna Vasti, dahil nagsuway sida sa ako sugo bilang hari 
parayan sa ako mga opisyales?” 

16 Nagsabat si Memukan sa hari sa atubangan it ida mga opisyales, “Halandong Hari, 
buko yang po sa imo nakasala si Reyna Vasti, kundi imaw ra sa tanang opisyales, ag 
pomuluyo sa probinsyang nasasakupan ni Haring Asuero. 

17 “Kag inghuman po ni Reyna Vasti ay siguradong maaayaman it tanang mga kabade 
sa bug-os nak gingharian ag inra ra kato apatuyaran. Ag indi ra sinra magsunor sa inra 
mga asawa. Dahil sinra ay marason ra nak, ‘Si Reyna Vasti ngani ay waya gisunor it 
katong sida ay ingpapagto it hari ruto sa ida.’ 18 Kada tuna ngasing, imaw ra siguro kali 
kag ahumanon it mga asawa it mga pinuno it Persya ag Medya nak makakabalita sa 
inghuman it reyna. Kada kag magiging resulta ay indi ra igrespetuhon it asawang 
kabade kag inra mga asawa, Ag mababa kag pagmuyat it mga kabade sa inra mga 
asawa nak makakapahangit nak gador sa inra. 

19 “Kada, kung gusto po nimo, Halandong Hari, amo ingmumungkahi nak maghuman 
ka it usang kasuguan nak indiey magpakita sa imo si Reyna Vasti, ag bayduhaney sida 
it mas maado kisa sa ida bilang reyna. Pasuyatan po kaling kasuguan nak kali, ag iiba 
sa mga kasuguan it gingharian it Persya ag Medya pramas indiey mabag-o. 

 
 c1:6 It kato kag inra ingsisiling nak mga mahabang ingkuran ay kung riing nakayumpagi kag mga tawo 
ag nakatukon kag siko pag nakaatubang sa mababa nak lamesa nak inra ingkakaunan. 

20 “Ag pag kaling sugo it hari ay maipaabot sa bug-os nak gingharian, ay siguradong 
kag mga kabade ay matahor sa inra asawa, tuna sa pinaka-mahirap hastang sa 
manggaranon.” 

21 Kaling laygay ni Memukan ay nagustuhan it hari, pati it mga pinuno, kada gingsunor 
nida kali. 22 Kada nagparaya sida it mga suyat sa bawat probinsya para sa tanang tawo 
nak ida nasasakupan, kumporme sa inra pagsuyat ag pagbisaya, pramas kag mga 
kayake kag mapanguna sa inra sariling panimayay. 

2 

Kag Pagpili kang Ester Bilang Reyna 
1 It katong nawagitey kag kahangit ni Haring Asuero, ida narumruman si Vasti ag kag 

ida inghimo, pati kag kasuguan nak ida ingpirmahan laban rili. 2 Nagsiling kag mga 
pinuno nak nagsiserbisyo sa ida, “Halandong Hari, asing indi ka magpahanap it usang 
magandang rayaga nak birhen? 3 Magpili po ikaw it mga opisyales sa bawat probinsya 
nak nasasakupan it imo gingharian pramas maghanap it mga magandang rayaga ag 
ray-on dili sa syudad it Susa sa ing-iistaran it mga kabade. Sinra ay imo iparipara kang 
Hegai nak usang opisyal nak mataas kag posisyon, nak nag-iintyendi sa istaran it mga 
kabade. Siday kag bahala nak magta-o sa mga rayaga it inra mga kinahangyan para sa 
pagpaganda. 4 Ag kag rayaga po nak imo magugustuhan ay imaw kag mabaydo kang 
Vasti bilang reyna.” 

Nagustuhan it hari kaling laygay kada ida ingtuman. 
5 It katong mga panahon, inggwa it usang Hudyo nak nakaistar sa syudad it Susa. Kag 

ida pangayan ay Mordecai nak anak ni Jair, nak apo ni Shimei nak anak ni Kish. Si Kish 
ay kaumir sa lahi ni Benjamin ag usa sa mga nabihag. 6 Usa sida sa mga nabihag ni 
Haring Nebucadnezar nak gingraya sa Babilonya halin sa Herusalem, kaibahan nina 
Haring Jehoyakin nak taga-Juda. 

7 Inggwa't pakausang rayaga si Mordecai. It katong kali ay nailo, sida ay ing-alagaan 
ni Mordecai, ingparako ag ingtratar nak pay ida sariling anak. Kag ida pangayan sa 
bisayang Hebreo ay Hadasa, nak ingtatawag ra nak Ester sa bisayang Persya. Si Ester 
ay maganda pati kag ida kurte it yawas. 

8 It katong napatumaney kag kasuguan it hari ay maramong rayaga kag ingraya sa 
palasyo ruto sa Susa. Kag usa sa inra ay si Ester. Sinra ay ingparipara kang Hegai, 
kumo imaw kali kag pinuno it mga nagriripara sa mga kabade nak ingraraya ruto. 
9 Magaan nak raan kag buot ni Hegai kang Ester, kada maado kag ida pagtratar dili. Ag 
ida nak raan ingtaw-an it pagkaon si Ester ag mga kinahangyan sa pagpaganda. 
Ingpilian ra nida kali it pinaka-magandang kwarto ag ingtaw-an it pitong (7) kabulig nak 
kabade. 

10 Waya gisilinggan ni Ester nak sida ay usang Hudyo, dahil imaw kali kag tugon sa 
ida ni Mordecai. 11 Adlaw-adlaw nagrarayan si Mordecai mayungot sa rayaag it bayay 
nak ing-iistaran it mga rayaga pramas maayaman kag kamutangan ni Ester, ag kung 
nioy kag natatabo sa ida. 

12 Bag-o mag-atubang kag usang kabade sa hari, kinahangyan nak matapos nida kag 
usang tuig it pagpaganda. Sa unang an-om (6) nak buyan, sida ay mapahir sa yawas it 
lana it olibo ag mabangyong mira, ag sa masunor nak an-om nak buyan mapahir ray it 

pabangyo ag iba pa nak pampaganda. 13 Ag bag-o sida magpagto sa hari, ay ataw-an 
sida it ni-o mang gusto nida nak baro ag alahas nak ida isuksok pramas mag-atubang 
sa hari. 14 Pag-abot it gab-i, sida ay mapagto sa hari ag pagkaaga, sida ay ray-on sa 
ing-iistaran it mga asawa it hari nak ingpapamunuan ni Shaasgaz, nak usa sa mga 
pinuno nak inggwa it mataas nak posisyon. Sida kag nagriripara sa mga asawa it hari. 
Waya it aber sin-o man sa inra kag makakabalik sa hari, puyra yang kung magustuhan 
sida ag ipaayaba it hari. 

15-16 It katong ika-sampuyong (10) buyan, nak buyan it Tibet ag ika-pitong (7) tuig it 
paghari ni Asuero ay nag-abot kag adlaw nak si Esterey kag maatubang sa hari hagto 
sa palasyo. Ingsunor ni Ester kag laygay ni Hegai, kag pinunong manugripara sa inra 
ag sa istaran it mga kabade. Ingsuksok nida kag yamit nak ingpasuksok ni Hegai. Ag 
subra-subra kag paghanga ag pagdayaw it mga nakakita sa ida, ag sida ay ingraya sa 
palasyo it hari. 

17 Nagustuhang gador it hari si Ester it mas subra pa kisa sa ibang mga rayaga nak 
ingraya sa ida. Napapakamuot sida kang Ester, ag maado kag pagtratar it hari sa ida. 
Kada ida kali ingkurunahan ag inghuman nak reyna bilang kabaydo ni Reyna Vasti. 
18 Pagkatapos, naghanra kag hari it marakong punsyon pramas baluran si Ester. Ida 
ing-imbitar kag tanang ida pinuno ag kag iba pang nagsiserbisyo sa ida. It kag adlaw 
nak kato, ida ingsugo sa tanan ag sa bug-os nak gingharian nak magselibrar it usang 
pistang opisyal, ag sida ay nagta-o sa mga tawo it maramong regalo nak buko 
basta-basta. 

 

Ingsalbar ni Mordecai kag Hari 
19 Sa pangruhang pagtipon it mga rayaga, si Mordecai ay usay sa mga mataas nak 

opisyales nak nakapwesto sa pwertahan it palasyo. 20 Waya pa gihapon gisisilinggan ni 
Ester nak sida ay usang Hudyo, pareho sa tugon ni Mordecai. Ingtuman gihapon ni 
Ester si Mordecai pareho it kato, tong sida'y kag nagriripara rili. 

21 It katong panahon nak si Mordecai ay usay nak opisyal nak nakapwesto sa 
pwertahan it palasyo, inggwa it ruhang opisyales it hari nak kag mga pangayan ay 
Bigtan ag Teres. Sinra kag mga gwardya sa pwertahan it kwarto it hari. Pero hangit 
sinra kang Haring Asuero, ag sinra ay nagplanong matyon kali. 22 Ugaling naayaman ni 
Mordecai kaling plano, kada ida kali ingsiling kang Reyna Ester. Ag ing-uma ra kali ni 
Ester sa hari ag ida ra ingpaayam nak si Mordecai kag nakaayam it planong pagmatay. 
23 Kali ay ingpaimbistigahan it hari. It katong kali ay napamatuuran nak klaro, ida 
ingpabitin sina Bigtan ag Teres sa bitinand nak kahoy. Ag kaling natabo ay ingpasuyat it 
hari sa Libro it Kasaysayan it Gingharian. 

 
 
 
 

 
 d2:23 It kato sa Persya, kustombrey ninra nak amatyon anay kag usang tawo nak nakasala it grabe 
bag-o ipatuhog sa matagar nak kahoy, bag-o pabad-an yang nak nakabitin sa habig it rayan. 

KAG MGA MAYAING PLANO NI HAMAN 

Kag Sugo ni Haman Laban sa mga Hudyo 
1 Pagkatapos it kaling mga natabo, ingtaas ni Haring Asuero kag pwesto ni Haman 

nak anak ni Hamedata nak inanak ni Haring Agag.e Sida ay inghuman nak 
pinaka-mataas sa tanang pinuno sa ida gingharian. 2 Ag ida ingsugo kag tanan nak 
opisyales nak mayuhor kang Haman bilang pagrespeto sa ida. Pero si Mordecai ay indi 
magyuhor o magsuong sa ida. 3 Kada sida ay ingpangutana it ibang mga opisyales 
kung asing waya nida gisusunra kag sugo it hari. 4 Ag ida ingsiling nak sida ay usang 
Hudyo. Adlaw-adlaw, sida ay ingkakaer it mga kapareho nida nak opisyales nak 
magyuhor kang Haman, pero indi gihapon sida gisunor. Dahil dili, inra ing-uma si 
Mordecai kang Haman, pramas maayaman ninra kung apabad-an yangey si Mordecai 
sa ida inghuhuman, kumo ida ingsiling nak sida ay usang Hudyo. 

5 It katong nakita ni Haman nak waya giyuyuhor sa ida si Mordecai pramas magta-o it 
pagrespeto, ay nahangit nak gador sida. 6 It katong naayaman pa nida nak si Mordecai 
ay usang Hudyo, ay ida naisip nak buko yang si Mordecai kag ida ipamatay kundi imaw 
ra kag tanang Hudyo sa bug-os nak gingharian ni Haring Asuero. 

7 It katong buyan it Nisan, kag unang (1) buyan it tuig, nak imaw kag ika-doseng (12) 
tuig it paghari ni Asuero, ay nagsugo si Haman nak magbunut-bunutanf, pramas 
maayaman kung ni-o kag tamang adlaw ag buyan agor ipatupar kag ida plano. (Kag 
inra inggagamit sa pagbunut-bunutan ay inra ingtatawag nak “pur.”) Ag kag nabunot ay 
kag ika-treseng (13) adlaw it ika-doseng (12) buyan, kag buyan it Adar. 

8 Ag siling ni Haman kang Haring Asuero, “Halandong Hari, sa tanan po nak parti it 
imo gingharian ay inggwa it usang lahi it mga tawo nak inggwa it sariling laye nak iba sa 
aber niong lahi. Sinra ay waya gitutuman sa imo mga kasuguan ag kali ay indi makata-o 
it kaaduhan para sa imo kung apabad-an yangey sinra. 9 Kung gusto nimo, Halandong 
Hari, magsugo ka nak matyon sinrang tanan. Ag ako po ay mata-o it tres syentos 
singkwentang (350) toneladang pilak sa mga pinuno it imo gingharian, ag kali ay inra 
ibutang sa taguan it kayamanan it hari.” 

10 Kada inghukas it hari kag ida singsing nak pangtatak, ag ingta-o kang Haman nak 
anak ni Hamedata nak inanak ni Haring Agag, kag kaaway it mga Hudyo. 11 Siling it hari 
sa ida, “Sa imo yangey kinang ingkwarta, pero humana kag imo gustong humanon sa 
mga Hudyo.” 

12 Kada it katong ika-treseng (13) adlaw it unang (1) buyan, ay ingpatawag ni Haman 
kag tanang sekretaryo it hari. Sida ay nagpahuman it suyat sa inra para sa mga 
gobernador it mga probinsya, mga pinuno it mga banwa ag sa iba pang mga pinuno sa 
bug-os it gingharian, sa inra sariling linggwahe. Kag suyat ay inghuman sa pangayan ni 
Haring Asuero ag ingtatakan it ida singsing. 13 Kag suyat nak kato ay ingparaya sa 
tanang probinsya it gingharian parayan sa mga mensahero. Nakasuyat rili kag sugo nak 

 
 e3:1b Si Agag kag hari it mga Amaleknon nak ingpirde, ingbihag bag-o ingmatay ni Haring Saul it mga 
Israelinhon. (Basaha ra kag 1 Sam. 15:8,33) 
 f3:7 Kag “magbunut-bunutan” ay parayan sa pag-itsa it maintik nak bato. 

sa suyor yang it usang adlaw ay awagiton, amatyon ag aubuson kag tanang Hudyo: 
Bata pa, maguyangey, kabade ag maintik nak anak, ag abay-on kag inra tanang 
ari-arian. Kali ay ahumanon sa ika-treseng (13) adlaw it ika-doseng (12) buyan, kag 
buyan it Adar. 

14-15 Sa sugo it hari, ay matulin nak nagpinanaw kag mga mensahero pramas ihator sa 
bawat probinsya kag kopya it kasuguan it hari. Ag kali ay ingpaayam sa mga tawo agor 
makahanra sinra para sa adlaw it pagmatay sa tanang Hudyo. Ag kag sugo nak kali ay 
ingpaayam ra sa syudad it Susa. Myentras nakaingkor ag nag-iinuman kag hari ag si 
Haman, ay nagkikinagulo ra kag syudad it Susa dahil sa mga natatabo. 

4 

Naghagar it Bulig si Mordecai kang Ester 
1 It katong naayaman ni Mordecai kag plano laban sa inra, ay ida inggisi kag ida yamit 

bilang pagpakita it ida pagkalisor. Ag sida ay nagsuksok it barong kustal, nagbutang it 
abo sa uyo ag nagsuyor sa syudad nak nagtitibaw it abang kusog. 2 Pero hastang ruto 
yang sida sa liwas it pwertahan it palasyo, dahil waya gisugti nak magsuyor sa palasyo 
kag nakasuksok it barong kustal. 3 Kag mga Hudyo sa bawat probinsya nak nakarungog 
sa sugo it hari ay nagpinuasa, nagtinibaw it abang kusog, ag nagpanambitan. Maramo 
sa inra kag nagsuksok it barong kustal ag naghigra sa abo. 

4 It katong naayaman ni Reyna Ester kag tungor kang Mordecai parayan sa ida mga 
kabulig nak kabade ag mga opisyales nak nagriripara sa ida, ay nasubo sida. 
Ingparay-an nida it yamit si Mordecai pramas ilisan kag ida suksok nak kustal, pero 
waya kali nida gibatuna. 5 Kada ingpatawag ni Ester kag opisyal nak si Hatak. Sida ay 
usa sa mga opisyales it hari nak nagriripara sa ida. Si Hatak ay ida ingpapagto kang 
Mordecai pramas ayamon kung asing sida ay nalilisor. 

6 Kada ingpagtuan ra ni Hatak si Mordecai sa plasa it syudad nak asa atubangan it 
pwertahan it palasyo. 7 Ingsiling sa ida ni Mordecai kag tanang natabo ag kung pila kag 
ingpromisa ni Haman nak ita-o sa taguan it kayamanan it gingharian ni Haring Asuero, 
agor matyon kag tanang Hudyo. 8 Sida ay ingtaw-an ni Mordecai it usang kopya it 
kasuguan it hari nak ingpaayam sa mga taga-Susa, pramas ipakita kang Ester. Ida ra 
ingsilinggan si Hatak nak ipaayam kang Ester kag tanang natabo, ag ipangabay rili nak 
magpagto sa hari pramas magpakitluoy para sa ida mga kalahi. 

9 Kada nagbalik si Hatak kang Ester ag ingsiling kag tanang ingbisaya ni Mordecai. 
10 Bag-o ingpabalik ray liwat ni Ester si Hatak kang Mordecai ag ingpasiling kag tuyar, 
11 “Ayam it tanang tawo sa bug-os nak gingharian nak ausa yang kag laye nak kag sin-o 
mang magpayungot sa hari sa suyor, kayake man o kabade nak waya gipapatawagan 
ay amatyon, puyra yang kung itudlo it hari kag ida buyawang setro sa tawong kali. Ag 
ako ay usang buyaney nak waya gipapatawagan it hari.” 

12 Pagkatapos nak masiling kang Mordecai kag ingpapasiling ni Ester, 13 imaw ray ra 
kali kag ida ingpasiling kang Ester, “Badaey giisipa nak sa tanang mga Hudyo ay ikaw 
yang kag masalbar kumo ikaw ay sa palasyo nakaistar. 14 Dahil aber ikaw ay maghipos 
ngasing nak panahon, ay inggwa gihapon it ibang mabulig ag masalbar sa mga Hudyo, 
pero ikaw ag kag imo mga hali ay magkakamatay. Ay sabali ganing, kada ikaw 
inghuman nak reyna ay pramas imo isalbar kag imo kalahi nak mga Hudyo!” 

15 Imaw ray ra kali kag gingpasiling ni Ester kang Mordecai, 16 “Panawey, ag tipunon 
kag tanang Hudyo nak rahali sa Susa ag magpuasa kamo para sa ako. Badaey kamo 
gikaon o giinom sa suyor it tatlong adlaw. Ako ag kag ako mga kabulig nak kabade ay 
mapuasa ra. Ag pagkatapos, mapagto ako sa hari aber kuntra sa kasuguan. Ag kung 
matyon man ako, hanra akong mamatay.” 

17 Kada, naghalin si Mordecai ag ida inghuman kag tanang ingpapahuman sa ida ni 
Ester. 

5 

Ging-imbitar ni Ester kag Hari ag si Haman sa usang Punsyon 
1 It katong pang-tatlong adlaw, ingsuksok ni Ester kag ida baro nak pangreyna, ag 

nagtulay sa bungaran kung hariin kag hari ay nakaingkor sa ida trono nak nakaatubang 
sa pwertahan. 2 It katong nakita nida si Reyna Ester nak nakatinrog, ay abang sadya 
sida ag kag buyawang setro ay ida ingtudlo rili. Kada nagpayungot si Ester ag 
inghuytan kag ugbos it setro. 

3 Nagpangutana kag hari sa ida, “Ni-o kag imo kinahangyan, Halandong Reyna? 
Silinggan kung ni-o kag imo kinahangyan ag ako kali ita-o sa imo, aber kag katunga it 
ako gingharian.” 

4 Nagsabat si Ester, “Halandong Hari, kung puyde po, ay ing-iimbitar ka nako ag si 
Haman sa ako inghahanra nak punsyon para sa imo, isag sa paninghapon.”Esther goes 
to the King co01279|co01279b.TIF|span|Ester 5:1-4|Cook|Nagpayungot si Ester sa 
Hari| 

5 Ag nagsiling kag hari sa ida mga suguon, “Tulinay ninro, ag silinggi si Haman 
pramas masunor namo kag gusto ni Reyna Ester.” 

Kada kag hari ag si Haman ay nagpagto sa punsyon nak ginghanra ni Reyna Ester. 
6 Ag myentras sinra ay nag-iinom it ayak pagkatapos it paninghapon, ingpangutana si 

Ester it hari, “Niong gador kag imo kinahangyan? Ita-o nako sa imo. Ni-o talaga kag imo 
ipangabay? Silingganey dahil ako ita-o sa imo aber kag katunga it ako gingharian.” 

7 Nagsabat si Ester, “Halandong Hari, kali po kag ako kinahangyan ag ipangabay: 
8 Kung ikaw po ay nasasadyahan sa ako, ag gusto nimo nak ita-o kag ako pangabay, 
kamo po ni Haman ay ako ray po ing-iimbitar sa paninghapon insulip nak ako ihanra 
para sa inro. Ag hingan po nako isiling sa imo kag ako pangabay.” 

Kag Plano ni Haman nak Matyon si Mordecai 
9 It kag adlaw nak kato, abang sadya nak nagliwas sa palasyo si Haman. Pero abang 

hangit nak gador sida pagkakita nida kang Mordecai sa pwertahan it palasyo nak 
wayang gador gitulay o aber magpakita it kahadlok sa ida. 10 Pero aber tuyar, 
ingpigahan nida kag ida sarili ag nagpadayon sa pagpauli. 

Pag-abot sa bayay, ingtawag nida kag ida mga amigo ag asawang si Zeres. 
11 Ingpahambog nida sa inra kag ida kayamanan ag mga anak nak kayake, kag tanang 
pagkilaya it hari, imaw ra kag pagta-o sa ida it pinaka-mataas nak posisyon kisa sa 
tanang pinuno ag sa iba pang mga opisyales it hari. 12 Siling pa nida, “Buko yang kato, 
tong naghanra it punsyon si Reyna Ester, ako yang kag ida ing-imbitar nak makanunot 
it hari. Ag ing-imbitar ray ako nida sa ida ihanra nak punsyon insulip kanunot it hari. 

13 Pero kaling tanan ay indi makata-o sa ako it kasadyahan, myentras nakikita nako kag 
Hudyong si Mordecai nak nakaingkor sa pwertahan it palasyo.” 

14 Kada, ingsiling kang Haman it ida asawa ag tanang ida mga amigo, “Asing indi ka 
magpahuman it bitinan nak kahoy nak sitentay singko (75) pye kag taas (22 metros)? 
Ag insulip it aga, imo ipangabay sa hari nak ibitin ruto si Mordecai pramas maging 
masadya ka nak kanunot it hari sa ihanra nak punsyon.” 

Nagustuhan kato ni Haman kada nagpahuman sida it kinang bitinan. 

6 

INGHUSGARAN SI HAMAN IT KAMATAYON 

Gingtaw-an it Balor si Mordecai it Hari 
1 Pagkagab-i, si Haring Asuero ay indi makatuyugan, kada ingpabaoy nida kag Libro it 

Kasaysayan it Gingharian nida ag ingpabasa myentras sida ay nagrurungog. 2 Nabasa 
kag parti it libro tungor sa pagkadiskubri ni Mordecai sa plano nina Bigtan ag Teres para 
matyon si Haring Asuero. Sina Bigtan ag Teres ay mga opisyales it hari. Sinra kag 
gwardya sa pwertahan it kwarto it hari. 3 Sa nabasang kato, nagpangutana kag hari, 
“Niong premyo o pagkilaya kag inghuman o ingta-o kang Mordecai dahil sa ida 
inghuman nak kaaduhan sa ako?” 

Nagsabat kag suguon it hari, “Waya po, Halandong Hari.” 
4 Tamang-tama ra nak it kag oras nak kina ay pasuyuron si Haman sa rayaag it 

palasyo pramas ipangabay sa hari nak ibitin si Mordecai sa bitinan nak kahoy nak ida 
ingpahuman para rili. Ag nagpangutana kag hari, “Sin-o kag asa rayaag?” 

5 Bag-o nagsabat kag mga suguon it hari, “Si Sir Haman po.” 
Kada nagsiling kag hari, “Pasuyura ninro sida rili.” 
6 It katong rahagtoy si Haman, ingpangutana sida it hari, “Ni-o kag maadong humanon 

sa tawong gustong baluran it hari?” Kabi ni Haman ay sida kag ingpapatungran it hari 
nak abaluran. 

7 Kada nagsiling sida, “Halandong Hari, imaw po kali kag imo ahumanon. 8 Pabay-an 
kag usa sa imo mga barong panghari nak nasuksokey, ag kag usa sa imo ingsasakyan 
nak kabayo nak inggwa it sagisag it hari nak nakasuksok sa uyo it kali. 9 Pagkatapos, 
asuguon po nimo kag usa sa imo mga pinuno nak isuksok kag barong panghari sa 
tawong abaluran nimo ag sida ay pasakyon sa imo kabayo, ag ilibot sa bug-os nak 
syudad myentras nag-uukaw kag ida mga kanunot, ‘Tuyar kag inghuhuman sa tawong 
ingbabaluran it hari!’ ” 

10 Bag-o nagsiling kag hari kang Haman, “Sige, pabay-an kag usa sa ako mga baro ag 
kabayo, ag humana kinang tanan nak imo ingsiling kang Mordecai, kag Hudyong 
nakaingkor sa pwertahan it ako palasyo. Siguraduhon nimo nak kaling tanang imo 
ingsiling ay matutupar.” 

11 Kada ingbaoy ni Haman kag baro it hari ag ingsuksok kang Mordecai, ag ingsakay 
sa kabayo it hari bag-o inglibot sa syudad habang sida ay nag-uukaw, “Tuyar kag 
inghuhuman sa tawong ingbabaluran it hari!” 

12 Pagkatapos, nagbalik si Mordecai sa pwertahan it palasyo. Si Haman ray ra ay 
rali-rali it pauli nak nakatabon kag uda dahil nahuda sida ag nagyain ka buot. 

13 Pag-abot nida sa bayay, ay ida ing-istorya sa asawang si Zeres ag sa ida mga amigo 
kag tanang natabo. Siling ra ni Zeres ag mga amigo nak ida manuglaygay, “Inot-inotey 
kang napipirde ni Mordecai. Indi nimo sida mapirde dahil usa sidang Hudyo. Siguradong 
ikaw kag mapipirde.” 14 Habang nag-iistoryahan pa sinra, ay nag-abot kag pilang 
opisyales it hari ag rali-rali ninra it nunot si Haman sa inghanra nak punsyon ni Ester. 

 

7 

Kag Pagbitin kang Haman 
1 Ngani, si Haring Asuero ag si Haman ay nagpagto sa punsyon nak inghanra ni 

Reyna Ester. 2 Ag habang nag-iinom sinra it ayak pagkatapos it paninghapon, 
ingpangutana liwat it hari si Ester, “Halandong Reyna, niong gador baga kag imo 
kinahangyan ag ipangabay? Silingganey ag ako ita-o aber kag katunga it ako 
gingharian.” 

3 Nagsabat si Reyna Ester, “Halandong Hari, kung ikaw po ay nasasadyahan ag 
namumuot sa ako, salbara po ako pati kag ako mga kalahing Hudyo. Imaw po kina kag 
ako pangabay sa imo. 4 Dahil kami it ako mga kalahi ay ingbaligyaey sa mga tawo nak 
mawagit, mamatay ag maubos sa amo. Kung kami pong tanan ay ingbaligya pramas 
maging ulipon yang, ay mapabada yangey ako, dahil kato ay buko masyadong 
importante agor awaton pa ikaw nako.” 

5 Ag nagsiling si Haring Asuero, “Sin-o kag nagruga-ruga nak maghuman it kina ag 
hariin sida ngasing?” 

6 Nagsabat si Ester, “Kag nagkakalaban po sa amo ag kag amo kaaway ay kaling 
mayain nak si Haman!” 

Abang kahadlok ni Haman habang asa atubangan it hari ag reyna. 7 Ag abang hangit 
nak nagtinrog kag hari. Ida ingbilin kag ida ing-iinom ag nagpagto sa harden it palasyo. 
Nabilin si Haman nak nagpapakitluoy kang Reyna Ester dahil ida nasisiguro nak sida ay 
aparusahan it hari. 

8 Pagbalik it hari halin sa harden, ay ida nakita nak nakarapa si Haman nak 
nagpapakitluoy sa atubangan it mahabang ingkuran ni Ester. Kada nagsiling kag hari, 
“Ag gusto pa nimong abusuhon kag reyna aber rili pang gador sa suyor it ako palasyo!” 
Pagkasiling kato it hari, ay ingrakop it mga opisyales si Haman ag ingtabunan kag uyo it 
kali. 

9 Ag nagsiling si Harbona, nak usa sa mga suguon it hari, “Nagpahuman po si Sir 
Haman it bitinan nak kahoy para bitinon si Sir Mordecai, kag tawo nak nagsalbar sa imo 
kabuhi. Kag taas po it bitinan ay sitentay-singkong (75) pye (22 metros) ag kali ay 
mayungot sa bayay ni Sir Haman.” 

10 Kada nagsugo kag hari, “Ruto ninro sida bitina!” Ag inra matuor ingbitin si Haman 
ruto sa ida ingpahuman nak bitinan nak kahoy para kang Mordecai. Ag nawagit kag 
rakong kahangit it hari. 

8 

KAG PAGPIRDE IT MGA HUDYO SA INRA MGA KAAWAY 

Kag Pagkuntra ni Mordecai sa Sugo nak Matyon kag mga Hudyo 
1 It kag adlaw rang kato, ay ingta-o ni Haring Asuero kang Reyna Ester kag tanang 

propriyedad ni Haman, kag kalaban it mga Hudyo. Ingsiling ni Ester sa hari nak hali 
nida si Mordecai, kada ingpatawag kali it hari. 2 Pagkatapos, inghukas it hari kag ida 
singsing nak pangtatak, nak ida ingbawi kang Haman, ag ingta-o kang Mordecai. Ag 
sida kag inghuman nak saligan ni Ester sa tanang propriyedad ni Haman. 

Kag Masunor nak Pangabay ni Reyna Ester sa Hari 
3 Nagpayungot liwat si Ester kang Haring Asuero ag nagrapa habang nagtitibaw sa ida 

sikihan. Ida ingpangabay nak indiey gidayunon kag mayaing plano ni Haman nak 
inanak ni Haring Agag laban sa mga Hudyo. 4-5 Ingtudlo it hari kag ida buyawang setro 
kang Ester, kada nagtulay sida sa atubangan it hari ag nagsiling, “Halandong Hari, kung 
nasasadyahan po ikaw sa ako, ag kung para sa imo ay tama ag matarong kali, gusto 
tan-a nakong ipangabay sa imo nak maghuman po ikaw it usang kasuyatan nak 
makuntra sa kasuguan nak amatyon kag tanang Hudyo sa imo gingharian, nak 
ingpaayam ni Haman nak anak ni Hamedata nak inanak ni Haring Agag. 6 Indi po 
nakong gador maagwanta nak makitang mawawagit kag ako mga kalahi. Ag indi po 
nakong gador maagwanta nak makitang ing-uubos kag ako mga kahalihan.” 

7 Nagsiling si Haring Asuero kang Reyna Ester ag kang Mordecai nak Hudyo, 
“Ingpabitiney nako si Haman dahil sa ida mayaing plano nak matyon kag mga Hudyo. 
Kada ingtaoy nako sa imo, Ester, kag ida mga propriyedad. 8 Kada maghuman kamo it 
kasuguan sa ako pangayan it ni-o mang gusto ninro nak isuyat para sa ikakaado it mga 
Hudyo, ag pagkatapos ay inro atatakan it ako singsing. Dahil ni-o mang kasuyatan nak 
ingsuyat sa pangayan it hari ag ingtatakan it ida singsing ay indiey mabag-o.” 

9 Kada it katong ika-beyntey-tres (23) it ika-tatlong (3) buyan, kag buyan it Siban, ay 
ingpatawag kag mga sekretaryo. Ag inra ingsuyat kag tanang ingdikta ni Mordecai. Kag 
suyat ay para sa mga Hudyo, mga gobernador, mga pinuno ag iba pang opisyales it 
hari sa usang gatos ag beyntey-syeteng (127) probinsya, tuna sa India hastang sa 
Etiopya. Kali ay ingsuyat sa bawat linggwahe it mga tawo sa bug-os nak gingharian, 
imaw ra sa linggwahe it mga Hudyo. 10 Ingpasuyat kali ni Mordecai sa pangayan ni 
Haring Asuero ag ingtatakan it singsing it hari. Ag pagkatapos, ingparaya sa mga 
manughator it suyat nak nakasakay sa matulin nak mga kabayo it hari. 11 Nakasiling 
rutong suyat nak ingtataw-an it karapatan kag tanang Hudyo nak magkausa ag 
protektahan kag inra sarili. Ag sinra ay puyde rang wagiton, matyon ag ubuson kag 
sin-o mang mayusob sa inra, kaumir kag inra mga kakabadihan ag mga maintik nak 
anak, halin sa aber niong bansa o probinsya. Pati, ingtutugutan sinra nak bay-on tanan 
kag mga ari-arian it inra mga kaaway. 12 Kaling pagprotektar it mga Hudyo sa inra sarili 
ay ahimuon ninra sa tanang probinsyang nasasakupan ni Haring Asuero sa ika-treseng 
(13) adlaw it ika-doseng (12) buyan, kag buyan it Adar. 13 Kag suyat nak kali ay 
ingparaya sa tanang probinsya bilang usang kasuguan ag dapat ipaayam sa tanan, 

pramas makahanra kag mga Hudyo sa pagprotekta sa inra sarili laban sa inra mga 
kaaway sa adlaw nak kato. 

14 Kada, sa sugo it hari, nagrali-rali it halin kag mga manughator it suyat nak 
nakasakay sa matulin nak mga kabayo it hari. Kag sugo nak kato ay ingpaayam ra sa 
syudad it Susa. 

15 It katong nagliwas si Mordecai sa palasyo, sida ay nakabaro it panghari nak puti ag 
asul ag nakakapa it pinong lino nak kulay ube, ag nakasuksok it marakong buyawang 
kuruna. Ag nag-inukaw kag mga tawo sa kasadya sa syudad it Susa. 16 Subra-subra 
kag kasadya ag kahilwayan it tanang mga Hudyo nak pay nabunutan it tunok, ag sinra 
ay ingtahor it tanan. 17 Sa bawat syudad ag probinsya nak naabot it kasuguan it hari, 
kag mga Hudyo ay naghiwat it espesyal nak adlaw kung hariin sinra ay nagkikinasadya 
ag inggwa it mga punsyon. Ag rutong kadutaan ay maramo kag naging Hudyo dahil sa 
inra kahadlok sa mga Hudyo. 

9 

KAG INGHALINAN IT PISTA IT PURIM g 

Kag Pagraog it mga Hudyo 
1 Ngasing, nag-abot kag ika-treseng (13) adlaw it ika-doseng (12) buyan it Adar. Imaw 

tan-a kali kag adlaw nak ipatupar kag unang kasuguan it hari. Sa adlaw nak kali, ay kabi 
pa it mga kalaban it mga Hudyo ay inray nak gador mapirde kag mga Hudyo. Pero 
kabaliskaran yaki kag natabo, dahil sinra kag napirde it mga Hudyo. 2 It kag adlaw nak 
kato, ay nagtipon kag mga Hudyo sa inra-inra mga syudad ag probinsya nak sakop ni 
Haring Asuero pramas matyon kag sin-o mang maisog nak magyusob sa inra. Pero kag 
tanan nak nagyusob ay napirdi dahil sa kahadlok sa inra. 3 Ingbuligan pa sinra it mga 
pinuno it mga probinsya, mga gobernador ag iba pang mga opisyales it hari sa bawat 
lugar dahil nahahadlok ra sinra kang Mordecai. 4 Dahil di gahomey si Mordecai sa 
palasyo it hari ag abang bantogey sa bug-os nak gingharian, ay lalo pang narurugangan 
kag ida gahom. 

5 Kada ingmatay it mga Hudyo kag inra tanang kalaban it kag adlaw nak kato parayan 
sa mga espada. Inra inghuman kag tanang gusto ninra sa tanang nahahangit sa inra. 
6 Sa syudad yang it Susa, ay limang gatos (500) nak mga kayake kag inra namatay. 
7 Ingmatay ra ninra sina Parsandata, Dalpon, Aspata, 8 Porata, Adalia, Aridata, 
9 Parmasta, Arisay, Ariday ag Vaizata 10 nak mga anak ni Haman nak kalaban it mga 
Hudyo ag anak ni Hamedata. Pero waya gipangbay-a it mga Hudyo kag mga 
propriyedad it inra mga kalaban. 

11 Tong adlaw rang kato, nakaabot sa hari kag mga bilang it ingmatay sa syudad it 
Susa. 12 Ag nagsiling kag hari kang Reyna Ester, “Sa Susa pa yang ay limang gatosey 
(500) nak mga kayake kag ingmatay it mga Hudyo, ag inra ra ingmatay kag sampuyong 
anak ni Haman. Ni-o ara kag natabo sa ibang mga syudad ag probinsya? Ni-o pa 
ngasing kag imo gustong ipangabay agor ako ita-o sa imo?” 

 

 
 g9.20 Kag gustong bisayahon it Purim ay “maramong pur” sa bisayang Hebreo. 

13 Nagsiling si Ester, “Halandong Hari, kung gusto po nimo, sugti nak protektahan pa it 
mga Hudyo rili sa Susa kag inra sarili hastang insulip, pareho sa inra inghuman 
ngasing. Ag ibitin sa bitinan nak kahoy kag mga minatay nak yawas it sampuyong anak 
ni Haman.” 

14 Kada nagsugo kag hari nak humanon kag pangabay ni Ester. Ngani ingpaayam sa 
mga taga-Susa kag sugo it hari ag ingbitiney kag sampuyong anak ni Haman. 
15 Pagkaaga, ika-katorseng (14) adlaw it buyan it Adar, nagtipon ray liwat kag mga 
Hudyo nak asa Susa ag nakamatay pa sinra it tatlong gatos (300) nak mga kayake. 
Pero waya ra gihapon ninra gipangbay-a kag mga propriyedad it inra mga kalaban. 

16-17 Pero it katong ika-treseng (13) adlaw it buyan it Adar, ay nagtipon kag mga Hudyo 
sa iba't-ibang probinsya it gingharian pramas protektahan kag inra sarili sa inra mga 
kalaban. Ag sinra ay nakamatay it sitentay-singko libo (75,000) nak tawo, pero waya ra 
gihapon ninra gipangbay-a kag mga propriyedad it kali. Pagkaaga, ika-katorseng (14) 
adlaw it buyan it Adar, sinra ay nagselibrar ag nagkasadya. 18 Pero sa Susa, padayon 
pa kag pagmatay it mga Hudyo sa inra mga kalaban. Ag it katong ika-kinseng (15) 
adlaw it buyan it Adar, sinra ay nagselibrar ag nagkasadya. 19 Imaw kali kag dahilan 
kung asing kag mga Hudyong asa mga probinsya ay naghuhuman it espesyal nak 
adlaw kada ika-katorseng (14) adlaw it buyan it Adar, ag sinra ay nagkakasadya, 
nagkikinaon ag nagtataw-anan it mga pagkaon bilang regalo. 

Kag Pista it Purim 
20 Kag tanang natabo ay ingsuyat ni Mordecai, ag nagparaya sida it suyat sa tanang 

Hudyo sa mayado ag sa mayungot nak probinsyang nasasakupan ni Haring Asuero. 
21 Riling suyat, ay ingsiling ni Mordecai sa mga Hudyo nak dapat rumrumon ninra ag 
iselibrar kag ika-katorse (14) ag ika-kinseng (15) adlaw it buyan it Adar. 22 Kali ay 
pramas rumrumon kag adlaw nak sinra ay nasalbar sa inra mga kalaban, nak kag inra 
kalisuran ay naging kasadyahan ag kag inra pagyuha ay naging selebrasyon. Kada 
nagsiling sa inra si Mordecai sa suyat nak dapat sinrang magselibrar, magkinasadya sa 
adlaw nak kato, ag magtaw-anan it mga pagkaon bilang regalo sa usa'g-usa ag sa mga 
mahirap. 23 Ingsunor it mga Hudyo kag sugo ni Mordecai nak ipadayon ninra kag 
pagselibrar it katong espesyal nak mga adlaw sa bawat tuig. 

Kag Rason kung Asing Inggwa it Pista it Purim 
24 Si Haman nak anak ni Hamedata nak inanak ni Haring Agag, nak kalaban it mga 

Hudyo ay nagplanong matyon kag tanang Hudyo. Ag kumporme sa inra kustombre sida 
kag nagbunot-bunutan it piling bato nak ingtatawag nak “pur.” Imaw kag ida parayan 
agor masaduran kung sauno ahumanon kali. 25 Pero it katong naayaman it hari kaling 
plano parayan kang Reyna Ester, ay nagpasuyat sida it usang sugo nak kag mayaing 
plano ni Haman laban sa mga Hudyo ay ahumanon kang Haman ag sa mga anak nida 
nak kayake. Ag imaw matuor kato kag natabo. 26 Imaw kali kag dahilan kada ingtawag 
katong selebrasyon nak Purim, nak halin sa bisayang “pur.” Ag kina ra ay dahil sa suyat 
ni Mordecai ag sa inra naaguman. 27 Kag mga Hudyo ay nagkumporme nak iselibrar 
ninra kag ruhang adlaw nak kato tuig-tuig tuyar sa ingsiling ni Mordecai, ag inra ra 
napagkausahan nak iselibrar it inra angkan ag tanang naging Hudyo. 28 Kaling ruhang 
adlaw nak kali ay arumrumon ag iselibrar it bawat panimayay it Hudyo sa bawat 

pagbalhin it inra linahi, sa tanang syudad ag probinsya. Kali ay indi dapat limtan o 
tungnan it tanan ninrang mga inapo. 

29 Pramas lalong mapatibay kag suyat ni Mordecai tungor sa Pista it Purim, nagsuyat 
ra si Reyna Ester nak anak ni Abihail tungor rili. Kaibahan ra nida si Mordecai sa 
pagsuyat it kali. 30 Ag ingparaya kato ni Mordecai sa usang gatos ag beyntey-syeteng 
(127) probinsya nak sakop it gingharian ni Haring Asuero. Kag suyat ay nagta-o it 
katimunungan ag kasiguraduhan sa mga Hudyo, 31 ag ingsugo nak iselibrar kag Pista it 
Purim sa tamang panahon, kumporme sa ingsugo ni Mordecai ag ni Reyna Ester. 
Dapat ninra kaling tumanon pareho sa pagtuman it inra lahi sa mga kasuguan tungor sa 
pagpuasa ag pagkalisor. 32 Ngani, kag sugo ni Ester nak nagpapamatuor sa paghiwat it 
Pista it Purim ay ingsuyat sa Libro it Kasaysayan it Gingharian. 

10 

Kag Pag-uswag ni Mordecai nak Hudyo 
1 Nagmandar si Haring Asuero sa tanang katawuhan sa ida bug-os nak gingharian nak 

magbadar it buhis,h imaw ra kag nakaistar sa mga isla. 2 Kag gahom ag tanang 
inghuman ni Haring Asuero, imaw ra kag ida pagtaas kang Mordecai sa posisyon, pati 
kag marakong balor nak ida ingta-o rili ay nakasuyat tanan sa Libro it Kasaysayan it 
Gingharian it mga Hari it Medya ag Persya. 3 Si Mordecai nak Hudyo ay pangruha kang 
Haring Asuero. Sida ay bantog sa ida mga kalahing Hudyo, ag inra ingrerespeto dahil 
inghuman nida kag tanan para sa ikakaado ninra, ag sida kag nagpapakig-istorya sa 
hari pag inggwa sinra it ipangabay. 

 
 h10:1 “buhis” o “ingpapatrabaho it waya't badar.” 


